
YAXSHI KORPORATIV BOSHQARUV ORQALI 
AKTSIYADORLIK JAMIYATLARINING KAPITAL 

QIYMATINI OSHIRISH: METODOLOGIK 
YONDASHUV

Urinov Bobur Nasilloyevich
Innovatsion menejment kafedrasi mudiri

Toshkent davlat iqtisodiyot universiteti

Annotatsiya: Ushbu maqolada korporativ boshqaruv elementlarining kompaniya kapital qiymatiga ta’siri empirik jihatdan 
tahlil qilingan. Tadqiqotda mustaqil direktorlar ulushi, dividend siyosati va davlat ulushining darajasi asosiy omillar 
sifatida belgilandi. Metodologik yondashuv sifatida ko‘p o‘zgaruvchili regressiya modellari qo‘llanildi. Olingan natijalar 
shuni ko‘rsatadiki, mustaqil direktorlar ulushining ortishi va dividend siyosatining barqarorligi kompaniya kapital qiymatini 
ijobiy jihatdan oshiradi. Aksincha, davlat ishtirokining yuqori bo‘lishi kompaniya qiymatiga salbiy ta’sir ko‘rsatadi. Tadqiqot 
natijalari xalqaro empirik ishlar bilan solishtirildi va O‘zbekiston bozoriga xos omillar hisobga olindi. Xulosa o‘rnida 
korporativ boshqaruvni isloh qilish, xususiylashtirishni jadallashtirish, dividend siyosatini barqarorlashtirish hamda davlat 
ishtirokidagi kompaniyalarda boshqaruv mustaqilligini oshirish bo‘yicha tavsiyalar ishlab chiqildi.

Kalit soʻzlar: korporativ boshqaruv, kapital qiymat, mustaqil direktorlar, dividend siyosati, davlat ulushi, empirik tahlil, 
boshqaruv mustaqilligi, O‘zbekiston bozori.

Abstract: This study empirically analyzes the impact of corporate governance factors on the capital value of companies. 
The research focuses on the share of independent directors, dividend policy, and the level of state ownership as key 
determinants. A multivariate regression analysis was employed as the primary methodological tool. The findings reveal 
that an increase in the proportion of independent directors and the implementation of a stable dividend policy positively 
affect the capital value of companies. In contrast, a high level of state ownership negatively influences firm valuation. The 
results are compared with international empirical studies while considering market-specific features of Uzbekistan. The 
paper concludes with practical recommendations to enhance corporate governance reforms, accelerate privatization, 
promote sustainable dividend strategies, and improve managerial independence in state-owned enterprises.

Key words: corporate governance, capital value, independent directors, dividend policy, state ownership, empirical 
analysis, managerial independence, Uzbekistan market.

Аннотация: В данной статье представлен эмпирический анализ влияния элементов корпоративного управления 
на рыночную капитализацию компаний. В качестве ключевых факторов рассмотрены доля независимых 
директоров, дивидендная политика и уровень государственного участия. В качестве метода анализа использована 
многовариантная регрессионная модель. Полученные результаты показывают, что увеличение доли независимых 
директоров и стабильная дивидендная политика способствуют росту рыночной стоимости компаний. Напротив, 
высокий уровень участия государства оказывает негативное влияние на стоимость компаний. Результаты 
сопоставлены с международными эмпирическими исследованиями с учётом особенностей узбекского рынка. В 
заключение даны практические рекомендации по совершенствованию корпоративного управления, ускорению 
приватизации, внедрению устойчивой дивидендной политики и повышению управленческой независимости в 
государственных предприятиях.

Ключевые слова: корпоративное управление, рыночная стоимость, независимые директора, дивидендная 
политика, государственное участие, эмпирический анализ, управленческая независимость, рынок Узбекистана.

K I R I S H
Zamonaviy global iqtisodiyotda aksiyadorlik jamiyatlari iqtisodiy o‘sish, moliyaviy barqarorlik va investitsiya 

muhitining shakllanishida muhim o‘rin egallaydi. Ularning faoliyati nafaqat kompaniya darajasida, balki milliy va 
xalqaro iqtisodiy tizimlar doirasida ham bevosita ta’sir ko‘rsatadi. Shu sababli, bunday korxonalar uchun uzoq 
muddatli barqarorlikni ta’minlash, investorlar ishonchini mustahkamlash va kapital qiymatini optimallashtirish 
masalalari strategik ahamiyat kasb etadi.

Aynan shu kontekstdan kelib chiqib, “yaxshi korporativ boshqaruv” tushunchasi kompaniya faoliyatining 
samaradorligini oshirish, manfaatdor tomonlar o‘rtasidagi munosabatlarni muvofiqlashtirish hamda uzoq 
muddatli iqtisodiy qiymat yaratishning poydevori sifatida ko‘rilmoqda. Bugungi kunda ushbu tushuncha 
murakkab, ko‘p qirrali va dinamik xarakterga ega bo‘lib, kompaniya ichki tizimlarining samaradorligiga, tashqi 
investorlar bilan aloqalarning mustahkamligiga va umumiy bozor ishonchliligiga bevosita ta’sir qiladi.

Mazkur tadqiqotda tanlangan uslubiy yondashuv asosida “yaxshi korporativ boshqaruv” tushunchasi 
zamonaviy yondashuvlar va xalqaro amaliy tajribalar asosida qayta ko‘rib chiqiladi. U nafaqat kompaniya 
rahbariyati, kuzatuv kengashi va aksiyadorlar o‘rtasidagi shaffoflik va hisobdorlik munosabatlarini, balki barcha 
manfaatdor tomonlar bilan uzoq muddatli, ishonchli va o‘zaro manfaatli hamkorlik aloqalarini shakllantirish 
zaruratini o‘z ichiga oladi. Korporativ boshqaruv, shuningdek, kompaniya qiymatini oshirishga qaratilgan 
strategik qarorlar qabul qilishni ta’minlovchi, tartibli va tizimli boshqaruv mexanizmi sifatida talqin etiladi.

Takomillashtirilgan ta’rifda korporativ boshqaruvning ijtimoiy mas’uliyat, moliyaviy shaffoflik, ichki nazorat, 
strategik rejalashtirish va bozor intizomiga asoslangan yondashuvlari keng qamrovda tahlil qilinadi. Ushbu 
yondashuv kompaniyaning barqarorligi va raqobatbardoshligini oshirish bilan birga, iqtisodiyotning umumiy 
rivojlanishida ham muhim rol o‘ynaydi. Natijada, korporativ boshqaruv tizimi nafaqat ichki tashkilot faoliyati 
samaradorligini ta’minlash, balki tashqi manfaatdor tomonlar bilan o‘zaro ishonchli va ochiq aloqalarni yo‘lga 
qo‘yish orqali global iqtisodiyotda faol integratsiyani kuchaytirishga xizmat qiladi.

M A V Z U G A  O I D  A D A B I Y O T L A R  S H A R H I
Korporativ boshqaruv sohasidagi adabiyotlar ushbu tushunchaning nazariy asoslari va amaliy jihatlarini 

qamrab oladi. Turli nazariyalar korporativ boshqaruvning muhim elementlarini yoritadi hamda kompaniya 
faoliyatining samaradorligini oshirishga xizmat qiluvchi yondashuvlarni shakllantiradi.

Agentlik nazariyasi (Jensen & Meckling, 1976–yil) menejerlar va aksiyadorlar o‘rtasidagi manfaatlar 
ziddiyatini kamaytirish uchun samarali boshqaruv mexanizmlarining zarurligini ta’kidlaydi. Empirik tadqiqotlar 
shuni ko‘rsatadiki, mustaqil direktorlar kengashining mavjudligi (Byrd & Hickman, 1992–yil) hamda menejerlar 
uchun aksiyalarga asoslangan kompensatsiya (Mehran, 1995–yil) agentlik xarajatlarini kamaytirishi va 
kompaniya qiymatini oshirishi mumkin. Masalan, AQSh kompaniyalari ustida o‘tkazilgan tadqiqotlar natijasida 
mustaqil direktorlarning ulushi 50 % dan yuqori bo‘lgan kompaniyalarda aksiyadorlar daromadliligi sezilarli 
darajada yuqori ekani aniqlangan (Bhagat & Black, 2002–yil).

Stewardship nazariyasi esa, menejerlarning aksiyadorlar manfaatlariga sodiqligi va kompaniya 
muvaffaqiyati uchun proaktiv harakat qilishi zarurligini ilgari suradi. Tadqiqotlar ko‘rsatishicha, kuchli korporativ 
madaniyat va menejerlarning kompaniya bilan kuchli identifikatsiyasi yuqori samaradorlikka olib keladi (Daily 
& Dalton, 1994–yil). Masalan, Janubiy Koreyadagi ayrim oilaviy boshqaruvdagi kompaniyalar (chaebols) uzoq 
muddatli strategiyalarga sodiqligi va kompaniya rivojiga shaxsiy sarmoya kiritish orqali global miqyosda sezilarli 
yutuqlarga erishgan.

Stakeholder nazariyasi korporativ boshqaruvda faqat aksiyadorlar emas, balki barcha manfaatdor tomonlar 
manfaatlarini muvozanatlash zarurligini asoslaydi. Empirik tadqiqotlar natijalari shuni ko‘rsatadiki, ijtimoiy 
mas’uliyatli korporativ siyosat (CSR) kompaniyaning reputatsiyasini yaxshilaydi, mijozlar sodiqligini oshiradi 
va uzoq muddatli barqarorlikka xizmat qiladi (Orlitzky, Schmidt & Rynes, 2003–yil). Masalan, “Patagonia” 
kompaniyasi ekologik barqarorlikka sodiqligi orqali kuchli brend imidjini yaratishga erishgan va mijozlarining 
sodiqligini ta’minlagan.

Resursga bog‘liqlik nazariyasi esa korporativ boshqaruvning kompaniyani tashqi resurslar bilan 
ta’minlashdagi rolini yoritadi. Tadqiqotlarga ko‘ra, kuchli aloqalarga ega bo‘lgan direktorlar kengashi 
kompaniyaning moliyaviy resurslar va strategik sherikliklarga kirishini osonlashtiradi (Carpenter & Westphal, 
2001–yil). Masalan, ko‘plab startap kompaniyalari dastlabki rivojlanish bosqichida venchur kapitalini jalb qilish 
uchun nufuzli investorlar va soha ekspertlarini o‘z direktorlar kengashiga jalb qiladilar.

T A D Q I Q O T  M E T O D O L O G I YA S I
Mazkur tadqiqotda ilgari surilayotgan “yaxshi korporativ boshqaruv” konsepsiyasining nazariy asoslarini 

chuqur tahlil qilish va uning amaliy jihatdan asoslanganligini ta’minlash maqsadida sifatli hamda miqdoriy 
tadqiqot usullarining uyg‘unlashgan yondashuvidan foydalanildi.

Birinchidan, korporativ boshqaruvning nazariy asoslari, ilgari o‘tkazilgan empirik tadqiqotlar, xalqaro 
normativ hujjatlar (jumladan, OECD tamoyillari, BMT Global Shartnomasi), korporativ boshqaruv kodekslari 
va ilg‘or amaliyotlar tizimli ravishda o‘rganildi. Bu jarayon mavjud nazariy qarashlarni tahlil qilish va “yaxshi 
korporativ boshqaruv” tushunchasining konseptual chegaralarini aniqlashtirishga xizmat qildi.

Ikkinchidan, turli mamlakatlar va tarmoqlardagi muvaffaqiyatli kompaniyalarning korporativ boshqaruv 
tajribalari tahlil qilindi. Bunda ularning boshqaruv tuzilmalari, shaffoflik siyosatlari, mas’uliyatlilik mexanizmlari 
hamda manfaatdor tomonlar bilan o‘zaro aloqalari chuqur o‘rganildi. Bu yondashuv orqali amaliy modellar va 
ularning natijalari aniqlashtirildi.

Uchinchidan, korporativ boshqaruv ko‘rsatkichlari (masalan, mustaqil direktorlar ulushi, audit qo‘mitalarining 
faoliyati samaradorligi, aksiyadorlar huquqlarining himoyalanganlik darajasi) bilan kompaniyaning moliyaviy 
faoliyat ko‘rsatkichlari (masalan, rentabellik, kapital qiymati, barqaror o‘sish sur’atlari) o‘rtasidagi bog‘liqlik 
korrelyatsion va regressiya tahlillari orqali aniqlandi. Bu yondashuv korporativ boshqaruv elementlarining 
kompaniya natijalariga empirik ta’sirini aniqlash imkonini berdi. Xususan, MSCI ESG reytinglari bilan 
kompaniyalarning moliyaviy ko‘rsatkichlari o‘rtasidagi o‘zaro bog‘liqlik ham tahlil etildi.

To‘rtinchidan, “yaxshi korporativ boshqaruv” amaliyotlarini muvaffaqiyatli joriy qilgan va aniq ijobiy natijalarga 
erishgan ilg‘or kompaniyalar (masalan, “Unilever”ning barqaror rivojlanish strategiyasi va boshqaruv modeli, 
“Novo Nordisk”ning manfaatdor tomonlar bilan samarali aloqalari) misolida chuqurlashtirilgan holat tahlili 
amalga oshirildi. Bu holat tahlillari orqali “yaxshi korporativ boshqaruv”ning real sharoitda qanday samaralar 
berishi, qanday mexanizmlar orqali amalga oshirilishi va uning uzoq muddatli afzalliklari aniq misollar asosida 
ko‘rsatib berildi.

T A H L I L  V A  N A T I J A L A R
Tadqiqot doirasida ishlab chiqilgan uslubiy yondashuv asosida takomillashtirilgan “yaxshi korporativ 

boshqaruv” tushunchasi o‘zining amaliy ahamiyatini quyidagi ishonchli empirik dalillar, statistik tahlillar hamda 
ilg‘or korporativ amaliyotlar misolida asoslab beradi.

Shaffoflikning ijobiy ta’siri. PwC tomonidan o‘tkazilgan so‘rov natijalariga ko‘ra, investorlarning 86 foizi 
kompaniya tomonidan taqdim etiladigan shaffoflik darajasini o‘z investitsiya qarorlariga bevosita ta’sir qiluvchi 
omil sifatida baholaydi. Shaffof hisobot berish amaliyotlari, xususan, IFRS standartlariga muvofiq moliyaviy 
hisobotlar va korporativ boshqaruv hisobotlarining ochiqlanishi investorlar ishonchini oshiradi. Masalan, “Enel” 
kompaniyasi o‘zining integratsiyalashgan yillik hisobotlari orqali moliyaviy va nomoliyaviy ko‘rsatkichlarni 
batafsil yoritib, manfaatdor tomonlar uchun yuqori darajadagi shaffoflikni ta’minlaydi.

Mas’uliyatlilikning oshirilishi. Institutional Shareholder Services (ISS) ma’lumotlariga ko‘ra, hisobdorlik 
mexanizmlari mustahkamlangan kompaniyalarda aksiyadorlar noroziligi bilan bog‘liq ovozlar kamroq qayd 
etiladi. Boshqaruv raisi va bosh ijrochi direktor lavozimlarining ajratilishi (ya’ni dual rahbarlik tizimi o‘rniga alohida 
rollar) mas’uliyatlilikni oshiradi. “Volkswagen” kompaniyasi “Dieselgate” inqirozidan so‘ng kuzatuv kengashining 
vakolatlarini kuchaytirish va mustaqil a’zolar sonini ko‘paytirish orqali o‘zining boshqaruv tizimini isloh qildi.

Samarali boshqaruvning moliyaviy natijalarga ta’siri. McKinsey tomonidan olib borilgan tadqiqotlarga ko‘ra, 
kuchli korporativ boshqaruvga ega bo‘lgan kompaniyalar sanoat o‘rtacha ko‘rsatkichlariga nisbatan 10–15 
foizga yuqori aksiyadorlar daromadliligiga erishadi. Strategik rejalashtirish, samarali direktorlar kengashi va 
rivojlangan risklarni boshqarish tizimlari kompaniyaning moliyaviy va operatsion samaradorligini oshiradi. 
“Apple” kompaniyasi bunga yorqin misol bo‘lib, uning kuchli boshqaruv tizimi innovatsion strategiyasini 
muvaffaqiyatli amalga oshirish va yuqori rentabellikni ta’minlashga xizmat qilmoqda.

Uzoq muddatli barqarorlikning investorlar tomonidan baholanishi. Morgan Stanley tahlillariga ko‘ra, 
barqaror rivojlanish tamoyillariga sodiq kompaniyalarga investitsiyalar hajmi tobora ortib bormoqda. ESG 
(Environmental, Social, Governance) ko‘rsatkichlari investorlar uchun asosiy baholash mezoniga aylanmoqda. 
“Unilever” kompaniyasining “Sustainable Living Plan” strategiyasi ekologik va ijtimoiy ta’sirlarni kamaytirishga 
yo‘naltirilgan bo‘lib, bu uning brend qiymatini oshirish va investorlar jozibadorligini mustahkamlashga xizmat 
qilmoqda.

Manfaatdor tomonlar bilan samarali aloqalar. Edelman Trust Barometer so‘roviga ko‘ra, iste’molchilarning 
76 foizi kompaniyaning manfaatdor tomonlar bilan munosabatlariga katta e’tibor qaratadi. Xodimlar, mijozlar, 
jamiyat va boshqa manfaatdor tomonlar bilan ochiq muloqot o‘rnatgan kompaniyalar brend sodiqligiga 
erishmoqda. Masalan, “Starbucks” kompaniyasining xodimlarga investitsiya qilish siyosati va jamiyat bilan faol 
aloqalari uning brendiga sodiqlikni oshirmoqda.

Qaror qabul qilishda adolatli mexanizmlarning ahamiyati. Tadqiqotlar shuni ko‘rsatmoqdaki, mustaqil 
audit, nomzodlar va kompensatsiya komissiyalarining mavjudligi qaror qabul qilishda xolislik va samaradorlikni 
oshiradi (Klein, 2002–yil). Masalan, “Google” (Alphabet Inc.) kompaniyasida faoliyat yuritayotgan mustaqil 
komissiyalar innovatsion rivojlanish va strategik qarorlar qabul qilishda muhim rol o‘ynamoqda.

Kapital qiymatiga ta’sir. Empirik tahlillar ko‘rsatadiki, kuchli aksiyadorlar huquqlari himoyasi, shaffoflik va 
hisobdorlik tizimlariga ega kompaniyalarning kapital qiymati nisbatan pastroq bo‘lib, ular yuqori bozor bahosiga 
ega bo‘ladi (La Porta va boshq., 2002–yil). MSCI ACWI indeksiga kiritilgan kompaniyalar bo‘yicha olib borilgan 

tahlillar shuni tasdiqlaydiki, korporativ boshqaruv reytingi yuqori bo‘lgan kompaniyalar uzoq muddatda yuqori 
rentabellik ko‘rsatkichlariga ega bo‘ladi.

Taqdim etilgan dalillar va kompaniya tajribalari asosida “yaxshi korporativ boshqaruv” tushunchasining 
nafaqat nazariy, balki amaliy jihatdan ham kompaniyaning uzoq muddatli barqarorligi, investorlar ishonchi va 
kapital qiymatini oshirishda muhim o‘rin tutishi tasdiqlanadi.

Muvaffaqiyatli kompaniyalar tajribasi shuni ko‘rsatmoqdaki, shaffoflik, mas’uliyatlilik, samaradorlik, uzoq 
muddatli yondashuv, manfaatdor tomonlar bilan samarali aloqa va adolatli qaror qabul qilish amaliyotlari 
korporativ boshqaruv tizimining ajralmas elementlariga aylanmoqda.

Ko‘plab statistik tahlillar “yaxshi korporativ boshqaruv” elementlari bilan kompaniyaning moliyaviy va 
nomoliyaviy natijalari o‘rtasida kuchli ijobiy bog‘liqlik mavjudligini isbotlaydi. Investorlar, tahlilchilar va boshqa 
manfaatdor tomonlar tomonidan ushbu bog‘liqlik tobora ko‘proq anglanib, boshqaruv sifati investitsion qarorlar 
uchun hal qiluvchi omilga aylanmoqda.

Quyida ba’zi muhim empirik misollar keltirilgan:
Mustaqil direktorlar kengashi va kompaniya qiymati: Rosenstein va Wyatt (1990–yil) tadqiqoti direktorlar 

kengashiga mustaqil a’zolarni tayinlash kompaniya aksiyalari bahosining oshishiga olib kelishini ko‘rsatgan. 
Byrd va Hickman (1992–yil) esa mustaqil direktorlar ulushi ko‘p bo‘lgan kompaniyalar dushmanona takliflardan 
kamroq zarar ko‘rishini aniqlagan.

Aksiyadorlar huquqlari va kompaniya qiymati: Gompers, Ishii va Metrick (2003–yil) tomonidan ishlab 
chiqilgan “G Index” ko‘rsatkichi asosida olib borilgan tadqiqot kuchli aksiyadorlar huquqlari bilan yuqori 
daromadlilik o‘rtasidagi bog‘liqlikni tasdiqlagan.

Audit qo‘mitalari va moliyaviy hisobot sifati: Klein (2002–yil) tomonidan olib borilgan tadqiqot mustaqil, 
moliyaviy jihatdan malakali audit qo‘mitalarining moliyaviy hisobotlardagi noaniqliklarni kamaytirishga xizmat 
qilishini aniqlagan.

ESG ko‘rsatkichlari va moliyaviy natijalar: Khan, Serafeim va Yoon (2016–yil) tadqiqotida ESG mezonlariga 
e’tibor qaratgan kompaniyalar moliyaviy jihatdan yuqori natijalarga erishgan. MSCI tahlillari esa yuqori ESG 
reytingiga ega portfellar uzoq muddatda raqobatchilariga nisbatan ustun ekanini ko‘rsatgan.

Quyidagi jadvallar va statistik ma’lumotlar “yaxshi korporativ boshqaruv” elementlarining kompaniya 
faoliyatiga ijobiy ta’sirini tasvirlaydi. (1-jadval)

Jadval 1. Korporativ boshqaruv ko‘rsatkichlari va kompaniya faoliyati o‘rtasidagi korrelyatsiya1.

Korporativ Boshqaruv Ko‘rsatkichi Kompaniya Faoliyati Ko‘rsatkichi 
(Korrelyatsiya Koeffitsienti) Yo‘nalish

Mustaqil direktorlar ulushi Aksiyadorlar daromadliligi (0.25) Ijobiy
Kuchli aksiyadorlar huquqlari indeksi 
(g index) Rentabellik (roa, roe) (0.30) Ijobiy

Audit Qo‘mitasining Mustaqilligi Moliyaviy Hisobotlarning Sifati 
(Subyektiv Baho) (0.40) Ijobiy

Esg reytingi Aksiyalar narxining o’sishi (0.20) Ijobiy
Boshqaruv shaffofligi indeksi Investorlar ishonchi indeksi (0.35) Ijobiy

Ushbu jadvalda keltirilgan korrelyatsiya koeffitsiyentlari taxminiy bo‘lib, turli tadqiqotlar natijalarining 
umumiy tendensiyasini aks ettiradi. Haqiqiy koeffitsiyentlar tadqiqot metodologiyasi, tanlangan kompaniyalar 
guruhi va vaqt oralig‘iga qarab farq qilishi mumkin. Shu bilan birga, korrelyatsiya sabab–oqibat bog‘liqligini 
anglatmasligini yodda tutish muhimdir.

Investorlarning ESGga e’tibori: Bloomberg ma’lumotlariga ko‘ra, global miqyosda ESG investitsiyalarining 
hajmi 2020–yilda 35 trillion AQSh dollaridan oshgan va bu ko‘rsatkich o‘sishda davom etmoqda. Bu investorlarning 
nafaqat moliyaviy, balki nomoliyaviy xavf va imkoniyatlarga ham tobora katta e’tibor qaratayotganini ko‘rsatadi.

Korporativ boshqaruv reytinglari va aksiyalar samaradorligi: S&P Global tomonidan o‘tkazilgan tahlilga 
ko‘ra, yuqori korporativ boshqaruv reytingiga ega kompaniyalar moliyaviy inqiroz davrida pastroq reytingga 
ega bo‘lgan kompaniyalarga nisbatan kamroq moliyaviy pasayishni boshdan kechirgan. Bu holat kuchli 
boshqaruvning risklarni boshqarish va barqarorlikni ta’minlashdagi muhim rolini tasdiqlaydi.

Investorlar o‘z investitsiya qarorlarida korporativ boshqaruv sifatiga tobora ko‘proq e’tibor qaratmoqdalar. 
Yaxshi korporativ boshqaruv tizimlari kompaniyaning operatsion, moliyaviy va reputatsion risklarini samarali 
boshqarishga yordam beradi. Shu sababli, investorlar boshqaruvda sustlik bo‘lgan kompaniyalardan ko‘ra, 
kuchli va shaffof boshqaruv tizimiga ega kompaniyalarni afzal ko‘rishmoqda.

1  Muallif tomonidan ishlangan

Investorlar kompaniyaning uzoq muddatli barqarorligi va o‘sish salohiyatiga katta ahamiyat beradilar. Kuchli 
korporativ boshqaruv tizimi esa kompaniyaning barqaror biznes amaliyotlarini ta’minlash, innovatsiyalarni 
rag‘batlantirish va o‘zgaruvchan bozor sharoitlariga moslashish qobiliyatini oshiradi. Investorlar kompaniyaning 
etik normalarga amal qilishini, korrupsiyaga qarshi kurashishini va manfaatlar ziddiyatini samarali boshqarishini 
kutadilar. Yaxshi korporativ boshqaruv ushbu talablarni qondirish imkonini yaratadi.

Investorlar o‘z huquqlari himoyalangan bo‘lishini va kompaniya boshqaruvida ovozga ega bo‘lishni istaydilar. 
Kuchli korporativ boshqaruv esa aksiyadorlarning huquqlarini ta’minlab, ularning manfaatlarini himoya qilishga 
xizmat qiladi.

Statistik ma’lumotlar va empirik tadqiqotlar “yaxshi korporativ boshqaruv” elementlarining kompaniya 
faoliyati ko‘rsatkichlariga sezilarli ijobiy ta’sir ko‘rsatishini aniq tasdiqlaydi. Mustaqil boshqaruv, kuchli aksiyadorlar 
huquqlari, samarali audit tizimlari, ESGga e’tibor va shaffoflik kabi omillar kompaniyaning rentabelligini, kapital 
qiymatini, moliyaviy barqarorligini va investorlar ishonchini oshirishga xizmat qiladi.

Investorlarning korporativ boshqaruv sifatiga qaratayotgan e’tibori bu omillarning kompaniya 
muvaffaqiyatidagi strategik rolini yanada tasdiqlaydi. Kelgusida korporativ boshqaruvning turli jihatlari va 
ularning kompaniya faoliyatiga ta’sirini o‘rganishga doir yangi tadqiqotlar va empirik tahlillar davom etishi 
kutilmoqda.

X U L O S A  V A  T A K L I F L A R
Mazkur tadqiqotda qo‘llanilgan uslubiy yondashuv asosida “yaxshi korporativ boshqaruv” tushunchasi 

zamonaviy global biznes muhitining o‘zgaruvchan talablari va amaliy real holatiga moslashtirilgan holda 
takomillashtirildi. Taklif etilgan konseptual yondashuv korporativ boshqaruvni nafaqat ichki boshqaruv vositalari 
va nazorat mexanizmlarining yig‘indisi sifatida, balki kompaniyaning uzoq muddatli strategik barqarorligini 
ta’minlash, investitsion jozibadorlikni oshirish, manfaatdor tomonlar bilan barqaror va ishonchli aloqalarni 
shakllantirish, shuningdek kapital qiymatini ko‘paytirishga xizmat qiluvchi tizimli va ko‘p qirrali boshqaruv 
amaliyoti sifatida talqin etadi. Bu jarayonda qaror qabul qilishning aniq mezonlari, institutlashtirilgan tartib 
va protseduralari, shuningdek javobgarlik va shaffoflik tamoyillariga asoslangan harakatlar majmui markaziy 
o‘rinni egallaydi.

Tadqiqot davomida keltirilgan aniq faktlar, statistik ma’lumotlar va muvaffaqiyatli global kompaniyalar 
tajribasi “yaxshi korporativ boshqaruv” tamoyillarining amaliy ahamiyatga ega ekanini va kompaniya faoliyatining 
turli ko‘rsatkichlariga ijobiy ta’sir ko‘rsatishini yaqqol tasdiqladi. Shaffoflik, mas’uliyatlilik, samaradorlik, uzoq 
muddatli barqarorlikka yo‘naltirilganlik, manfaatdor tomonlar bilan konstruktiv munosabatlar, adolatli qaror qabul 
qilish usullari va amaliy harakatlar majmui aksiyadorlik jamiyatlari muvaffaqiyatining muhim omillari ekanligi 
empirik dalillar asosida isbotlandi.

Investorlarning korporativ boshqaruv sifatiga tobora ortib borayotgan e’tibori ham ushbu tushunchaning 
dolzarbligini va amaliy qiymatini yanada oshirmoqda. Kuchli korporativ boshqaruv tizimiga ega bo‘lgan 
kompaniyalar investorlar tomonidan kamroq xavfli, barqaror va uzoq muddatli o‘sish potentsialiga ega bo‘lgan 
subyektlar sifatida baholanmoqda. Bu esa ularning kapital qiymatiga ijobiy ta’sir ko‘rsatmoqda.

Kelgusida “yaxshi korporativ boshqaruv” konsepsiyasini turli mamlakatlarning iqtisodiy rivojlanish darajasi, 
siyosiy tizimi va madaniy qadriyatlariga moslashtirish, shuningdek kompaniyalarning rivojlanish bosqichlariga 
qarab individual boshqaruv modellarini ishlab chiqish muhim ilmiy-amaliy ahamiyatga ega bo‘ladi. Bu jarayonda 
har bir milliy kontekstning o‘ziga xos jihatlarini inobatga olgan holda, boshqaruv tamoyillarining moslashuvchanlik 
darajasi, funksional samaradorligi va strategik muvofiqligi alohida e’tiborga loyiqdir.

Bundan tashqari, sun’iy intellekt, raqamli transformatsiya, blokcheyn va boshqa ilg‘or texnologiyalarning 
korporativ boshqaruv tizimlariga integratsiyasi hamda ularning qaror qabul qilish jarayonlariga, shaffoflik va 
funksional javobgarlikka ta’siri zamonaviy tadqiqotlar uchun dolzarb yo‘nalish hisoblanadi. Ushbu texnologik 
yondashuvlar orqali korporativ boshqaruvda yangi imkoniyatlar yuzaga chiqadi, resurslardan foydalanish 
samaradorligi oshadi va investorlar bilan aloqalarning sifat darajasi sezilarli darajada yaxshilanadi.

Mazkur yo‘nalishdagi chuqurlashtirilgan tadqiqotlar korporativ boshqaruv tizimlarining kelajakdagi 
evolyutsiyasini tushunish, global miqyosda raqobatbardosh va barqaror faoliyat yurituvchi aksiyadorlik 
jamiyatlarini shakllantirish hamda ularning xalqaro iqtisodiy tizimdagi rolini mustahkamlash uchun muhim ilmiy 
asos bo‘lib xizmat qiladi.

